
NOVOSTI

Nakon isteka roka Konkursa za 
dodjelu stipendija Fondacije Has-
tor za redovne studente upisane 
prvi put u akademskoj 2020/2021. 
godini, Komisija za dodjelu sti-
pendija donijela je odluku da će 
ove godine 47 kandidata koji su 
zadovoljili kriterije dobiti status 
stipendista Fondacije Hastor.
Pravo prijave na konkurs mogli
su ostvariti studenti koji se školu-
ju na akreditovanim visokoškol-
skim ustanovama u BiH te su re-
dovni upisani studenti/ice druge,
treće i četvrte godine dodip-
lomskog/bachelor studija ili re-
dovno upisani studenti/ice prve
godine diplomskog/master stu-
dija koji traje 2 ili više godina.
Kandidati/kinje koji/e su željeli 
aplicirati za stipendiju su to mo-
gli uraditi isključivo putem online 
prijave na web-stranici:
(www.fondacijahastor.ba). 
Fondacija Hastor od samog svog 
osnivanja predstavlja prostor 
namijenjen za mlade ljude u Bos-
ni i Hercegovini koji imaju jasna i 
formiranja htijenja i zadovoljstvo 
nam je kazati da je takva ostala i 
danas, čemu svjedoče brojni us-
pjesi naših stipendista. 

Fondacija 
Hastor 
bogatija
za novih 

Čestitamo novim studentima i želimo im dobrodošlicu 
u porodicu Fondacije Hastor, koja iz godine u godinu 
podržava razvoj perspektivnih mladih ljudi. Ne samo 
da je Fondacija ove godine bogatija za 47 novih stu-
denata stipendista, nego je i bosanskohercegovačko 
društvo bogatije za 47 novih volontera koji će svojim 
volonterskim angažmanom doprinijeti razvoju loka-
lnih zajednica sprovodeći tako našu misiju – jačanje 
ljudskih potencijala kroz efikasno usmjeravanje resur-
sa u razvoj obrazovanja uz moto: Obrazovanje – izbor 
pobjednika!

Priredila: Una Karabeg

47
stipendista



Ponekad dođe vrijeme da se oči u oči nađe-
mo s onim o čemu nismo mogli ni mašta-
ti i da baš to nešto bude avantura za cije-
li život. Kroz priče o našim stipendistima, 
puno puta smo se uvjerili da je suočavanje 
s nepoznatim svjetovima i strahovima prvi 
korak ka izvanrednim uspjesima. Da Alisa, 
uprkos svome strahu, nije ušla u svoju zem-
lju sa čudesima, nikada ne bi postala hrabra 
junakinja niti bi saznala kakva se to čuda kri-
ju u nepoznatim svjetovima. U jedan takav 
nepoznati svijet kročio je i naš stipendista
Ahmed Bandić, čiju priču ovoga puta i do-
nosimo. Ahmed je učenik 9. razreda Os-
novne škole „6. mart“ u Hadžićima i već tri 
godine je u odredima uzornih i odličnih sti-
pendista Fondacije Hastor. 

Onako kako u školi postiže zavidne rezulta-
te, Ahmed se ističe i u sportu kojim se bavi 
unazad pet godina – atletici. Atletika je, kako 
kaže, za njega bila nepoznat svijet o kojem 
je slušao usput ili gotovo nikako i ističe kako 
nikada nije mogao ni slutiti da će upravo ovaj 
sport dobiti važno mjesto u njegovom živo-
tu te ga na određeni način i usmjeriti dalje. 
Zahvaljujući svakodnevnim treninzima i na-
pornom radu, Ahmed je stekao titulu prva-
ka Bosne i Hercegovine na 1500 metara, što 
je svakako izuzetan i zavidan uspjeh.

Atletika kao sport za mene je bila neš-
to nepoznato te sam se odlučio okušati u 
tome. Na atletici su me prvenstveno za-
držali dobri treninzi moga trenera Mu-
hameda Fisovića te jako pozitivna atmos-
fera i dobro društvo. 
Nije mi trebalo puno vremena da zavolim 
ovaj sport pa sam se kasnije svakodnev-
no trudio da napredujem. Ovih 5 godina, 
koliko treniram, ostavilo je veliki utjecaj 
na moju ličnost i ciljeve, ali mislim da tek 
sada dolazi vrijeme za najveći trud kako 
bih opravdao titulu prvaka BiH.

Ahmedov takmičarski duh značajno je do-
prinio tome da zavoli upravo atletiku te da 
svoje uspjehe neprestano niže u okviru ovo-
ga sporta. Ističe kako je još od malih nogu 

bio radoznao i da je volio otkrivati nove i 
drugačije stvari koje nisu uobičajene i na 
koje nije navikao te upravo tu sklonost sma-
tra možda i glavnim razlogom zbog kojeg je 
odlučio baviti se atletikom. 

Takmičenja su možda i najbitnija stvar u 
atletici, rezultati takmičenja su ogledalo 
uloženog truda kroz treninge i cijelu se-
zonu. Na njima se prvenstveno mentalno 
takmičimo sa samim sobom, a tek onda s 
konkurentima na stazi. Emocija koja ispun-
java svako moje takmičenje je pozitivna 
trema te nestrpljivost u iščekivanju samog 
početka utrke. Nakon utrke emocije su po-
miješane u zavisnosti od uspjeha, ali na 
kraju uvijek preovladava zadovoljstvo
zbog hrabrosti koju smo imali, suočavajući 
se s protivnicima.

Laskava titula aktuelnog prvaka Bosne i Her-
cegovine u disciplini na 1500 metara svaka-
ko nije jedini Ahmedov uspjeh, ali zasigurno 
nije ni onaj na kojem planira ostati. 

Fondacija Hastor ima jedan manir koji je 
vrijedan i rijedak – u njoj se iz dana u dan 
razvijaju mladi ljudi s različitim ambicijama i 
svi oni svoje želje i uspjehe ostvaruju upravo 
pod njenom zastavom pa je tako i u Ahme-
dovom slučaju. 

Fondacija Hastor je za mene velika po-
drška i ima veliku ulogu u mojoj sportskoj 
priči, jer mi stipendija pomaže u samom 
prikupljanju neophodne sportske opreme, 
a kao velika mentalna podrška stoje moji 
mentori i grupa s kojom volontiram. 
Ostalim mladim ljudima bih poručio da se 
trude da budu najbolji u onome što rade, 
jer će tako najbolje predstavljati sebe, a i 
našu Fondaciju. Ja im na tom putu želim 
puno sreće.

Ahmed svojim putem već odavno hrabro 
korača i ne sumnjamo da će tako biti i u 
budućnosti. On je jedan od onih mladih lju-
di koji se nisu plašili napraviti velike korake 
u nepoznati svijet koji je u sebi krio nove i 
neispričane priče. Na taj način su Ahmed i 
svi ostali koji su načinili takav korak postali 
primjer kako svako od nas piše svoju unikat-
nu priču i da se neprestano trebamo truditi 
da doista bude naša – drugačija od svih dru-
gih, već ispričanih.

Pripremila: Almina Šabanović

NOVOSTI

Kroz pet godina aktivnog tre-
niranja, Ahmed je iza sebe os-
tavio i brojna druga takmičenja
i uspjehe, ali kaže kako se ne 
voli često osvrtati na ono što je 
bilo ranije te da svoj pogled želi 
usmjeriti ka budućnosti i novim 
planovima. S obzirom na to da je 
svoju atletsku priču počeo vrlo 
rano, iza njega su brojni zapleti 
i sretni završeci, ali nestrpljivo 
iščekuje i nove kojima se iznim-
no raduje. Kaže kako svoju priču 
nastoji ispuniti pozitivnošću i 
uspjesima da bi mu nekad u 
budućnosti bilo zadovoljstvo 
da ju pročita. U sportu uživa i to 
pokazuje time kako ne žali za 
izdvojenim vremenom koje je 
posvetio sebi i svome uspjehu, 
ističe kako bi sport trebao biti 
sastavni dio života svih mladih 
ljudi iz razloga što u njima rađa 
ambicije i kreira pozitivan i do-
bar pogled na svijet, ali i pruža 
priliku za sklapanje novih 
prijateljstava.



Iza svakog uspjeha stoji trud, upornost, a 
prije svega jaka volja. Dok činimo male kora-
ke, osjećamo zadovoljstvo, a svakim nared-
nim bliži smo cilju. Ovi koraci su vidljivi u 
svakoj aktivnosti koju izvršavamo, a naroči-
to sportskoj. O tome nam najbolje govo-
re oni koji su postigli izvanredne rezultate 
u sportskim aktivnostima, a ovoga puta 
svjedok i primjer da se uz trud, upornost i 
volju postižu veliki rezultati bit će nam sti-
pendistica Hajrija Hujdur. Hajrija je kickbox 
prvakinja iz Kalesije koja je dio naše porod-
ice već devet godina. Učenica je četvrtog 
razreda Srednje medicinske škole u Tuzli, a 
u sportske vode uplovila je prije tačno pet 
godina. Na početku, kako nam Hajrija kaže, 
mislila je da je to samo još jedna aktivnost 
u nizu te da nije ono čime bi se bavila duži 
period. No, s vremenom, kickbox je jedno-
stavno postao dio nje. 

NOVOSTI

Planinu ce pomaknuti samo onaj ko
je na pocetku pomicao kamencice“

Trudila se da nijedan trening ne propusti, 
a da bi to uspjela, stavljala je ovaj sport na 
prvo mjesto. Jedna od vrlina koja krasi Ha-
jriju jeste disciplina zbog koje je iz dana u 
dan napredovala te se njen uspjeh proširio i 
van granica naše države. Svoje prve uspjehe 
ostvarila je na državnim i regionalnim tak-
mičenjima, a onda i međunarodnim. 
Od četiri godine takmičarskih aktivnosti, 
dvije je bila državni prvak, a svake godine 
viceprvak Balkanskog kupa te jednom pr-
vak i dva puta viceprvak Međunarodnog 
takmičenja u kickboxingu.  Prošle godine 
izabrana je za najboljeg juniora u opštini 
Kalesija iz svih sportova. Veliku podršku naš-
la je u Fondaciji Hastor, a za nju, kako kaže, 
ima samo riječi hvale.

Hajrija 
           Hujdur



Osim Fondacije Hastor, veliku 
ulogu igrali su i volonteri i drugi 
stipendisti, zato što su uvijek bili 
moja podrška te su cijenili to što 
ja volim. Zbog toga im se ovim 
putem mnogo zahvaljujem 
na svemu.

Hajrija je još dodala da je lijepo biti 
uključen u mnoge aktivnosti jer iz 
svake možemo izvući nešto dobro.

NOVOSTI

Smatram da se svako dijete tre-
ba baviti nekom dodatnom aktiv-
nošću u životu, bio to sport ili neš-
to drugo. To mnogo pomaže da 
se mi iz malog djeteta formiramo 
u zrelu ličnost. Tako  naučimo da 
izvršavamo svoje obaveze na vri-
jeme, razvijamo samopouzdanje,
ali i znamo za samokritiku što je 
veoma važno za samostalnost 
u životu. Uz sve to, mi postajemo 
i uporni, ne odustajemo nakon 
prvog poraza, a upornost može 
promijeniti neuspjeh u izvanredno 
postignuće.

Pripremila: Fatima Gazić

Veliku ulogu 
u mojim uspjesima 
igrala je 
Fondacija Hastor., 

“



Svaki stipendista Fondacije Hastor na svoj 
način kroji priču o uspjehu. Svaka priča 
je svojstvena sebi i sve su, bez izuzetka, 
posebne. Jedna od takvih priča počinje u 
dalekom Qomu, iranskom gradu, u kojem je 
rođena naša stipendistica Narcisa Hadžajlić. 
Narcisa je osnovnu i srednju školu završila 
van granica Bosne i Hercegovine i od ranog 
djetinjstva gaji ljubav prema prirodnim nau-
kama te se u srednjoj školi opredijelila za 
izučavanje oblasti matematike i fizike, što je 
kasnije postalo odrednica njenog životnog 
zanimanja. Po završetku srednje škole, za-
jedno s porodicom se vratila u Bosnu i Her-
cegovinu, gdje je upisala Filozofski fakultet 
u Zenici, Odsjek za matematiku i informa-
tiku te trenutno privodi kraju dodiplomski 
studij. Iranu je ostavila svoje školske uspje-
he kojih nije bilo malo, a matematika je uvi-
jek bila njen dobar drug.  

Već je po završetku prve godine studija 
postala dobitnicom Dekanove nagrade za 
najbolji ostvareni uspjeh, a u drugoj godini 
studija piše esej za učešće na konferenci-
ji „Teacher in Europe, 2019“ u Holandiji. Žiri 
je prepoznao kvalitet koji Narcisa posjeduje 
te je izabrana da bude dijelom konferencije 
na kojoj je učila o sistemima obrazovanja u 
svijetu. U toku studija je učestvovala u Eras-
mus programu razmjene studenata: 

Peti semestar fakulteta provela sam u 
Španiji na razmjeni, što je dodatno oboga-
tilo moje vještine međukulturalnog razgov-
ora. Tom razmjenom sam dodala još jedan 
jezik mojoj listi jezika koje svakodnevno 
koristim u razne svrhe: bosanski, engleski, 
perzijski, arapski i španski.

Osim što je studentica, programerka i 
učiteljica djeci koja to trebaju, Narcisa je 
i umjetnica. Svoj mir pronalazi u crtanju i 
slikanju. Dok je živjela u Qomu, bila je član-
ica Udruženja za likovne umjetnosti, gdje je 
savladala razne tehnike slikanja vodenim i 
uljanim bojama, temperama, pastelima itd. 
Članica tog udruženja bila je 7 godina, a taj 
period ostavio je utjecaj na njeno likovno st-
varalaštvo. Smatra da je umjetnost spas od 
zamarajuće svakodnevnice i baš zato često 
traži priliku da bude spašena slikajući nova 
djela koja su doista vrijedna pažnje. 

NOVOSTI

Snovi 
pretoceni 
na platno



STIPENDISTA
MJESECA

To je zapravo i bila njena motivacija da se 
prijavi na takmičenje za umjetnike širom 
BiH u okviru projekta EU4Agri, gdje je, zah-
valjujući svojoj kreativnoj ideji i njenom os-
tvarenju na platnu osvojila nagradu za naj-
bolju kreativnu ideju u sklopu takmičenja 
„Održiva poljoprivreda u BiH“, koje je orga-
nizovano kroz spomenuti projekat: 

Moje umjetničko rješenje je primljeno i us-
pjela sam naslikati sedam slika većih di-
menzija akrilnim bojama, predstavljajući 
našu viziju održive poljoprivrede i harmoni-
je gradova i sela. Mogu reći da sam nacrta-
la svoje snove koje sanjam otkako sam bila 
u Qomu. Živjela sam u pustinjskom gradu, 
a sanjala o svojoj zelenoj domovini u naj-
većem sjaju, a kroz ovaj izazovan projekat 
sam svoje snove uspjela pretočiti u slike, 
zbog čega sam zadovoljna i zahvalna.

Dio je Fondacije Hastor od 2018. godine. 
Rado se sjeća svega što su joj prijatelji gov-
orili o Fondaciji, opisujući je kao mjesto na-
pretka, što ona, bez sumnje, i jeste. 

Teško je zamisliti nivo odanosti radu, 
poštovanje, empatiju i sve druge pozitiv-
nosti koje bivstvuju u Fondaciji Hastor, sve 
dok ne postanete njenim dijelom. Ponekad 
upoznavanjem novih osoba saznajem da 
su i oni trenutni ili bivši stipendisti Fondaci-
je Hastor, te to stvara osjećaj pronalaska 
članova svoje porodice nakon dugo vreme-
na. Takav osjećaj ću cijeniti zauvijek, jer je 
čudo koje se teško pronalazi.

Studenti Studenti poput Narcise su lična 
karta Fondacije Hastor. Oni umiju da spoje 
naizgled nespojivo i da podjednako dobro 
upravljaju brojkama i kistom, a Narcisine 
druge radove možete pratiti i putem njene 
web-stranice: https://narcisa.hadzajlic.com/. 

                                                           Priredila: Nedžma Latić

nalnog Burch univerziteta, gdje je planirano 
da provede godinu dana i da stekne master- 
zvanje na polju Embedded sistema, ali 

Bilo je uzbudljivo
 iskustvo i definitivno 

vjetar u leđa za ponovni 
izlazak na ovo i slična 

takmičenja u
 budućnosti.

NOVOSTI

Kao odgovor na pitanje šta je boja, naj-
ispravnije bi bilo reći da je to nešto čime 
nazivamo reakciju fotoosjetljivih čunjića u 
našem oku na vanjski podražaj u obliku 
svjetlosne zrake. 
Ulaskom u oko zraka se lomi kao u prizmi i 
raspršuje u spektar. Tako kaže nauka.
Pojam boje kroz historiju svojom pojavom 
je otvarao različite teme, kako u umjetno-
sti, tako i u nauci. Čak i u pogledu našeg 
odrastanja – u djetinjstvu, jedno od znača-
jnijih pitanja koje postavljamo svojim drug-
aricama i drugovima jeste pitanje o njihovoj 
omiljenoj boji i neobično nam je važan 
taj podatak još od naših prvih pokušaja 
shvatanja svijeta u kojem živimo. Dakle, 
njen značaj, simbolika i doživljaj opisuju 
svakodnevnicu sastavljenu od različitih up-
otrebnih predmeta, događaja i pojava. Pre-
ma tome, s pravom možemo reći da je boja 
jedan od osnovnih elemenata percepcije 
svega. Iako vezane za subjektivan doživljaj, 
možemo reći da boje izazivaju određene 
emocije i doživljaje većine ljudi. Crvena boja 
voli život i energiju, ona je u centru pažnje, 

a često se vezuje i za opasnost. Žuta boja 
je slika dana, sunca i života. Plava boja je 
more, a zelena je svijet oko nas.

Ana Milijević i Kemil Bekteši, studenti II ciklu-
sa studija na odsjeku Slikarstvo Akademije 
likovnih umjetnosti Univerziteta u Sarajevu, 
koji iza sebe imaju mnogo uspješnih pro-
jekata i izložbi u području vizuelnih umjet-
nosti, predstavili su pojam boje u kontekstu 
izložbe Hroma u ahromatskim danima, na 
drugačiji način, služeći se intuicijom, mno-
go prije nego inteligencijom koja nam je 
dala definiciju iz prvih redova:

Na samom ulazu u Akademiju nalazi se 
izložbeni prostor, odnosno galerija, u kojoj 
često izlažu afirmisani umjetnici Bosne i 
Hercegovine, ali i autori iz različitih zema-
lja. Prostor galerije želimo iskoristiti kao  
ogledalo same Akademije, te prikazati ra-
dove studenata.

Svjesni situacije u kojoj se nalazi kultura 
Bosne i Hercegovine, ovaj prostor koriste 
koliko je god moguće da prikažu radove 
mladih autora. Izložba je uvijek cilj te završ-
na tačka kada je u pitanju umjetnički rad, 
no, mladi autori često nailaze na poteškoće 
kada dođe vrijeme da se njihov rad izloži. Iz 
tog razloga, često organizuju izložbe radi 
studenata Akademije, pružajući im priliku 
da svoj rad izlože i pokažu gledaocima te da 
budu umjetnički i socijalno aktivni.
Izložba u koju je uključeno svih šest odsjeka 
na Akademiji likovnih umjetnosti (Slikar-
stvo, Kiparstvo, Nastavnički odsjek, Grafika, 
Grafički dizajn te Produkt dizajn) simbolički 
nosi naziv Hroma u ahromatskim danima, 
jer komentariše situaciju u kojoj se trenut-
no svi nalazimo - pandemiju koja je zarobila 
sve nas, ali i bijeg od nje koji se pronalazi u 
umjetnosti. 
Studentska asocijacija, na čijem čelu je up-
ravo Kemil, želi potaknuti pozitivnu misao te 
boju (hromu) u ovim izazovnim vremenima. 
Za studente Akademije likovnih umjetno-
sti boja je isuviše kompleksan, širok i nikad 
dovoljno istražen pojam koji nikako ne bi 
mogli opisati jednom knjiškom definicijom. 
Iz tog razloga su odabrali boju kao primarnu 
tematiku izložbe, kako bi unijeli dašak

ku Slikarstvo, svoje ideje uspješno izražavaju 
i na druge načine – u sferi fotografije, filma, 
konceptualne umjetnosti ili kustosiranja. 
Iz ovog razloga se više vole predstaviti kao 
vizuelni umjetnici nego kao slikari. Njihovi 
uspjesi su vidljivi i na osnovu činjenice da su 
odlikovani za najbolje studente Slikarstva,
kao i da su bili nominovani za Nagradu za 
najbolji studentski rad „Alija Kučukalić“.
Njihove kvalitete su prepoznale kulturne i 
umjetničke institucije, pa je tako nekoliko 
Kemilovih radova uvršteno u kolekciju Um-
jetničke galerije BiH te je jedan od četiri 
finalista za nagradu ZVONO, koja se svake 
druge godine dodjeljuje najboljem mladom 
vizuelnom umjetniku Bosne i Hercegovine,
a oboje su bili i članovi svjetskog projekta 
Draw not War. Ana je dobitnica dvije prve 
nagrade na Filmskom festivalu djece i om-
ladine, kao i na Sarajevo Film Festivalu u 
okviru Teen Arene, a svoje radove je izlagala 
u gotovo svim važnijim kulturnim i umjet-
ničkim institucijama u državi. 
Ana i Kemil smatraju da je društveni an-
gažman savremenog umjetnika itekako 
važan. Nastoje stvoriti drugačiju sliku kul-
ture i vizuelne umjetnosti, oslobođene od 
etničkih, nacionalnih, političkih i religijskih 
stega, spajajući klasične, tradicionalne i lo-
kalne tehnike sa savremenim, sintetičkim i 
globalnim likovnim materijalima i tehnika-
ma. Planiraju ostati i djelovati u Bosni i Her-
cegovini, jer jedino promjenom sadašnjos-
ti mogu utjecati na promjenu budućnosti. 
Mlade ljude smatraju snagom koja treba 
propitivati sadašnjost, kako bi se moglo gra-
diti objektivno kritičko mišljenje.

“
pozitivne misli i potaknuli na razmišljanje 
te dokazali da je bijeg od realnosti ponekad 
itekako važan: 

Ova izložba predstavlja 
pedeset radova, odnosno 

pokušaja objašnjenja i uh-
vatljivosti neobjaš-

njive, uvijek drugačije i 
neuhvatljive prirode boje. 
Našim istraživanjima teži-

mo promjeni svako-
dnevnice bojeći sivilo u 

boje života kakav 
treba biti.

Prema njihovim stavovima, umjetnik nika-
da nije ograničen i može se baviti raznim 
stvarima, stoga, pored završenog I ciklusa 
studija i nastavka II ciklusa studija na odsje-

Ana Milijević, “Momenat”, 30x30, ulje na 
kaširanom kartonu

Kemil Bekteši “Thinking of Klein”



Bilo je uzbudljivo
 iskustvo i definitivno 

vjetar u leđa za ponovni 
izlazak na ovo i slična 

takmičenja u
 budućnosti.

NOVOSTI

Za Fondaciju Hastor kažu da je to prediv-
no mjesto za mlade, ambiciozne i kreativne 
ljude te da ne znaju nikoga ko ne bi poželio 
biti u krugu takvih ljudi. Bez obzira na ne-
korištenje prostora za sastanke stipendis-
ta, koji je služio za razvoj i razmjenu ideja i 
kreativnosti, ohrabruje ih briga i podrška 
stipendista jednih prema drugima i uprkos 
trenutnim promjenama svijeta onakvog 
kakvog ga znamo. Kažu da se ne brinu za 
svoju budućnost, dokle god u našoj Hastor 
porodici živi volja i želja za promjenama na 
bolje. Našim stipendistima poručuju da u 
kojoj god naučnoj ili umjetničkoj oblasti

sebe pronalaze, važno je da svoje polje djelo-
vanja usmjeravaju na doprinos zajednici u
kojoj žive, s konstantnom težnjom ka njen-
om unapređenju, kao i da budu vrijedni i ak-
tivni, naročito u ovom periodu.
Za sve zainteresovane koji izložbu ne mogu 
posjetiti, na internet stranici Akademije 
likovnih umjetnosti Univerziteta u Saraje-
vu je postavljen i katalog izloženih radova, 
dostupan na linku http://alu.unsa.ba/files/
Hroma.katalog.pdf , kako bi i iz svojih domo-
va mogli pogledati studentske radove pune 
boje u vremenu socijalnog sivila.

Priredio: Alek Isaković

NOVOSTI

Kemil Bekteši,
“Čistač za kulturno 
neosvijestene”

Kemil Bekteši,
“Savremena sjećanja“



STIPENDISTA
MJESECA

“Aldin
Berisa

Fondacija Hastor se može pohvaliti marlji-
vim, ambicioznim i uspješnim stipendistima 
koji ostvaruju zapažene rezultate na polju 
obrazovanja i nauke. Pored toga, tim Fon-
dacije čine mladi ljudi koji doprinose njen-
om radu, unapređujući ga svojim znanjem 
i vještinama. Upravo takve vrijednosti i pre-
danost volonterskom angažmanu u okviru 
Fondacije Hastor stipendisti Aldinu Beriši 
donijeli su titulu stipendiste mjeseca.

“Nije mi cilj da zarad-
im puno novca, ima-
ti moć ili biti na vi-
sokoj poziciji nego 
da budem dio nečeg 
većeg – da gradim 
svoju priču i da pružim 
pomoć onome kome 
je ona potrebna, isto 
kao što je i meni bila 
pružena kada mi je 
najviše trebala.

Aldin je rođen u Sarajevu i u Hadžićima za-
vršava osnovnu i srednju školu. Bilježio je za-
vidne rezultate kroz taj period, ali jedno od 
najznačajnijih postignuća koje Aldin izdvaja 
u toku srednjoškolskog obrazovanja svaka-
ko je osvojeno 3. mjesto s igricom Antigame 
na Bosnian Science Olympiad – takmičenju
sa projektima u različitim poljima među ko-
jima je bio i Web development na kojem je 
učestvovao zajedno s prijateljem Tarikom 
Muharemom. Igrica je na zabavan način 
simulirala kako virusi napadaju računar 
i kao nagradu dobio je priliku za studij na 
Burch univerzitetu.

U četvrtom razredu srednje škole, na osno-
vu preporuke direktora iste, primio sam 
pismo i poziv od Fondacije Hastor da se 
prijavim na konkurs te sam, na osnovu so-
cijalnog statusa i uspjeha, 



STIPENDISTA
MJESECA

dobio stipendiju. Uz finansijsku pomoć 
Fondacije u vidu stipendije, bio sam u mo-
gućnosti da upišem željeni Odsjek informa-
cionih tehnologija na Burch univerzitetu. 
Za to ću zauvijek biti zahvalan Fondaciji.

Upisom na studij, njegovi uspjesi su se na-
stavljali nizati. Već na prvoj godini studija, 
osvojio je 2. mjesto na Burch StartUp tak-
mičenju s idejom i projektom „Pametni 
asistent za kuću za ljude sa poteškoćama“.
 
Ideju za ovaj projekat sam dobio prilikom 
volonterskog rada u Fondaciji, gdje sam 
bio mentor djetetu s poteškoćma u razvo-
ju. StartUp sam prvobitno pokrenuo sam, 
ali nedugo poslije sam ga morao zatvoriti 
zbog nedostatka finansija.

Nakon toga, Aldin osvaja 3. mjesto na Hack-
athon-u JP Elektroprivrede – takmičenju 
studenata u razvoju softverskih rješenja 
u roku od 24h,  gdje je bio dio tima koji je 
predstavljao Univerzitet, sa simulacijom po-
trošnje uređaja u kući. Na posljednjoj godini 
svoga studiranja postaje predsjednik IT klu-
ba Univerziteta. Kao značajnu, izdvaja radi-
onicu koju je držala dekanesa Fakulteta za 
inženjerstvo na Univerzitetu Stanford, kao i 
događaj „Sat kodiranja“. 
„Sat kodiranja“ ili „Hour of Code“ je global-
na edukativna akcija američke neprofitne 
organizacije „CODE.ORG“, namijenjene stje-
canju prvih programerskih iskustava, a 
pokrenuta sa ciljem demistifikacije infor-
matike, programiranja i motivacije učenika 
da razmotre karijeru u programiranju i IT 
sektoru. Na ovom događaju, Aldin je držao 
predavanje za 88 djece širom Bosne i Her-
cegovine na programskom jeziku Python 
i podučavao ih o zaštiti šuma uz pomoć 
vještačke inteligencije kroz igricu Minecraft 
Educational Edition. Aldin je diplomirao kao 
najbolji student IT odsjeka svoje godine, 
s prosjekom 9.76. Trenutno živi i studira u 
Västerås-u, Švedska, u sklopu dual master 
programa između Mälardalen i Internacio-

STIPENDISTA

nalnog Burch univerziteta, gdje je planirano 
da provede godinu dana i da stekne mas-
ter- zvanje na polju Embedded sistema, ali 
i drugo, zvanje mastera u „IOT“ (Internet of 
Things) na Burch univerzitetu.
Za Fondaciju je dodao: 

U Fondaciji Hastor sam skoro 5 godina 
i izuzetna čast mi je to reći. Kroz sve ove 
godine, pored toga što mi je Fondacija 
omogućila da studiram na željenom Uni-
verzitetu, ona mi je pružila priliku da djeci 
budem mentor i prijatelj, da im pomognem 
da postanu bolji ljudi, a što je u konačnici 
i mene učinilo ispunjenom osobom. Svi u 
Fondaciji su mi uvijek pružali moralnu po-
dršku kroz školovanje da uspijem biti sve 
što jesam sada i smatram da danas ne bih 
bio gdje jesam bez Fondacije i ljudi koji je 
čine.

Poznajući Aldina kao osobu na koju znamo 
da se možemo uvijek osloniti, kroz njegov 
angažman i posvećenost u IT timu Fondaci-
je Hastor, ne preostaje nam ništa drugo već 
da mu se iskreno i od srca zahvalimo na sve-
mu tome. Čestitamo mu na zavidnim rezul-
tatima i želimo mu mnogo uspjeha kada je 
riječ o njegovim ambicioznim, ali i filantrop-
skim planovima za budućnost za koje ne 
sumnjamo da će jednog dana biti ostvareni! 

Priredila: Nejla Komar



RAM - RUBRIKA
AKTIVNIH MLADIH

RAM je, prema definiciji, radna memori-
ja računara. U Bosni i Hercegovini, „radna 
memorija“ su upravo proaktivni i marljivi 
mladi ljudi koji su svojim djelovanjem prim-
jer društva koje naša država treba. Kroz 
ovu rubriku predstavit ćemo aktivne mlade 
stipendiste Fondacije Hastor koji, pored vo-
lontiranja, rade fenomenalne stvari i tako 
predstavljaju Fondaciju u najboljem svjetlu!

Nusreta Ferizagić stipendistica je Fondaci-
je Hastor već punih 10 godina. Svršenica je 
Pete osnovne škole u Brčkom nakon čega 
je upisala Gimnaziju u istom gradu, koju za-
vršava vrlodobrim uspjehom. Znajući da je 
obrazovanje odlika ambicioznih i uspješnih 
ljudi, odlučila je svoje školovanje nastaviti na 
Ekonomskom fakultetu u Brčkom. Trenut-
no je studentica četvrte godine, a kaže da je 
i osoba kojoj nikada nije dosta znanja te iz 
tog razloga planira upisati i master studij na 
spomenutom Fakultetu.
Pored redovnog obrazovanja, aktivna je i na 
mnogim drugim poljima. Izvjesno vrijeme 
bila je predstavnik svoje generacije, član vi-
jeća, a istakla se i među najboljim studenti-

ma. Nusreta sebe vidi kao menadžera koji 
svoj život živi planirano, a na vrhu njenih 
planova uvijek je bilo obrazovanje. Vodila se 
osjećajima koji su joj govorili šta treba raditi, 
a smatra da baš to znači biti menadžer. 
Ponosna je na činjenicu da je tokom cijelog 
obrazovnog procesa imala podršku jedne 
velike porodice koju čini mnogo ambiciozn-
ih ljudi u kojima je često vidjela sebe i u koji-
ma je pronalazila motivaciju za uspjeh. 
Govoreći o Fondaciji, Nusreta ističe sljedeće:

Toliko radosti, života, želje i snage na jed-
nom mjestu ljudi rijetko mogu vidjeti. Vra-
ta te porodice su otvorena za svu djecu, za 
djecu koja imaju želju za napretkom, ali 
nemaju tu mogućnost, za djecu koja imaju 
želju biti dio nečega tako velikog i ujedno 
se osjećati prihvaćeno. Prisustvo tih ljudi 
koji imaju velike ciljeve u mom životu bilo 
je od posebnog značaja.

Na početku je Nusreta volontiranje u Fonda-
ciji Hastor vidjela kao obavezu, ali to se s vre-
menom promijenilo i volontiranje postaje 
dio njenog života. 



RAM - RUBRIKA
AKTIVNIH MLADIH

Dobila je priliku da upozna učenike za koje 
se emotivno vezala. Na osnovu ovog isku-
stva, u Nusreti se rodila želja za daljnjim vo-
lontiranjem te se priključila Omladinskom 
centru „Svitac“ u Brčkom u kojem drugi vo-
lonteri i ona organiziraju kreativne radionice 
za djecu uzrasta od 4 do 6 godina. Ovo je 
način na koji ih pripremaju za školske oba-
veze. Nusreta kroz volontiranje vidi priliku da 
nauči nešto novo i da druge poduči nečemu. 
Budući da joj rad s djecom predstavlja za-
dovoljstvo, o volontiranju sa mlađim sti-
pendistima Fondacije Hastor, kaže sljedeće:

Naši sastanci se ne svode samo na 
obrađivanje predviđene teme, mi smo tu 
jedni za druge u svakom smislu. Međusob-
no pomažemo jedni drugima u školskim 
obavezama, dajemo savjete kada se nađe-
mo u situacijama u kojima nam je potreb-
no mišljenje drugih ljudi, motiviramo jedni 
druge i to je zapravo čar naših sastanaka. 
Znajući da svakim sastankom doprinesem 
njihovom znanju i da je to zapravo ključni 
ishod volontiranja, ne predstavlja mi umor 
volontirati satima s njima.

Nusreta naglašava da njena motivacija do-
nekle leži u želji da ona postane uzor učenici-
ma s kojima volontira, da ostane u njihovim 
sjećanjima i nakon godina zajedničkog rada 
te da oni budu poput nje, pa i bolji, u izvrša-
vanju volonterskih obaveza. Kaže da ju je 
Fondacija naučila mnogim stvarima. Želja i 
volja za pomaganjem, snaga koja ne dozvo-
ljava nijednom čovjeku da odustane, važnost 
dobrih odluka i ubjeđenost da svaki čovjek 
ima svoje mjesto pod ovim nebom, samo su 
neke od lekcija na kojima je zahvalna 
Fondaciji Hastor. 

“
Moja poruka svim sti-
pendistima Fondacije 

Hastor, svim učenici-
ma i studentima koji 

nisu dio naše porodice 
jeste da se ne zaus-

tavljaju kada su umor-
ni, već da se zaustave 

kada završe. 

Svrha učenja je rast, a naš um, za razliku od 
našeg tijela, može rasti sve dok živimo. Bez 
obzira na to koliko ste dobri, uvijek možete 
bolje, i to je najuzbudljiviji dio vašeg živo-
ta. Budite ustrajni, vrijedni budućnosti koja 
vas čeka. Biti će teško, ali teško ne znači 
da je nemoguće.

Vrlinama naše Nusrete svjedoče i utisci čla-
nova tima za monitoring koji su primijeti-
li kvalitet njenih sastanaka, a mi se nada-
mo da će i drugi stipendisti i stipendistice 
pronaći motivaciju u njenoj priči.

Priredila: Nedžma Latić



ZANIMLJIVOSTI

Opštepoznato je kako je ljudski mozak jed-
na od najfascinantnijih stvari koje posto-
je u svijetu koji nas okružuje, a veliki je dio 
njegovih funkcija još uvijek nerazjašnjen. 
Sve što se dešava u našim životima, kada 
smo budni ili kada sanjamo, bilo da je to 
disanje, gutanje, gledanje, slušanje, dodiri-
vanje, čitanje, pisanje, pjevanje, plesanje, 
razmišljanje, osjećanje ljubavi ili mržnje, 
spontano djelovanje itd., omogućava nam 
naš mozak. Iako se smatra jednom od „naj-
savršenijih kreacija u univerzumu“, deša-
vaju se određeni fenomeni njegovog djelo-
vanja koji su predmet izučavanja mnogih 
naučnika. Pročitajte zanimljivosti koje mož-
da niste znali o samo nekima od psiholoških 
fenomena s kojima smo manje-više svi ima-
li direktno ili indirektno iskustvo.

Kada želimo da ostavimo na nekog utisak, 
trudimo se da budemo najsavršenija verzija 
sebe, međutim, studije pokazuju da ispolja-
vanje svoje ranjivosti i slabosti povećava 
nivo empatije kod drugih. Što više imate 
nekritičnih nedostataka, ljudi će se bolje 
odnositi prema vama. 
Opisan 1966. godine od strane američkog 
psihologa Elliotta Aronsona, ovaj efekat te-
melji se na pomalo zavidnoj ljudskoj priro-
di. Pratfall-efekat nalaže kako će se inače 
uspješne i ambiciozne osobe ljudima lakše 
i brže svidjeti ako prave manje greške ili 
gafove. Vrlo jednostavno, ljudima se puno 
lakše povezati s osobama koje su sklone 
tome da naprave grešku, jer su im „pre-
savršene“ osobe previše zastrašujuće.

 
psiholoskih 
fenomena 
koje smo 
svi iskusili

 Pratfall-

efekat

Letholexia je mentalna blokada koju je 
opisao Carl Gustav Jung, švicarski psiho-
log i psihijatar. Ovaj fenomen podrazumi-
jeva situaciju u kojoj pojedinac ne može 
da se sjeti riječi ili izraza koji opisuje nešto, 
a pritom zna šta je to što opisuje. U našem 
jeziku obično se kaže da je to nešto „na vrh 
jezika. Psiholozi opisuju ovaj fenomen kao 
“privremenu nemogućnost da se informaci-
ja povuče iz memorije”. Najčešće su ljudi u 
stanju da se sjete barem dijela informacije, 
npr. prvog slova riječi.
Istraživanja su pokazala da je ovo jezički 
univerzalan fenomen, odnosno da ga ljudi 
doživljavaju bez obzira na to kojim jezikom 
govore. Pokazalo se i da se fenomen godi-
nama sve češće javlja.

 Lethologica 

  ili Letholexia

 Pigmalion-

efekat

S ovim fenomenom smo se svi susreli; kada 
čujemo za neki novi pojam, počinjemo ga 
uočavati svuda oko nas (bio to neki pred-
met ili riječ). Mnogi ljudi se u ovakvoj situ-
aciji zapitaju da li ih neko prisluškuje.
Arnold Swicky, čovjek koji je opisao fenomen 
frekvencijske iluzije, smatra kako je ovaj 
fenomen posljedica toga da kad čujemo 
neki novi pojam počnemo donekle nesvjes-
no istraživati o njemu. 

Déjà vu, u prevodu s francuskog jezika – već 
viđeno, je psihološki fenomen momenta 
kada osoba ima utisak da prolazi kroz ne-
što što se već dogodilo, što je već doživjela 
ili vidjela. Ovaj osjećaj je često uznemirujući. 
Čudan, subjektivan i kratkog vijeka, ovaj 
fenomen je veoma složen za proučavanje. 
Teorija i objašnjenja ima napretek, a većina 
njih stavlja naglasak na emocije. Déjà vu je 
‘greška’ u kognitivnom procesu koja se sve 
vrijeme odigrava u pozadini svijesti. U veći-
ni slučajeva nije nikakav oblik patologije, ali 
se kod nekih poremećaja javlja kao jedan 
od simptoma. Naš je mozak zapanjujuće 
kompleksan, a stručnjaci se slažu u jednom 
– trenutno mnogo više ne znamo nego što 
znamo o mozgu.

Priredila: Nejla Komar 

Baader-

Meinhof 

fenomen 
FOMO

“Fear of missing out”, prema Urban Dictio-
nary-ju, je anksioznost ili strah od propušta-
nja nekih uzbudljivih ili zanimljivih događa-
ja. Najčešće je podstaknut gledanjem obja-
va nekoga događaja na društvenim mreža-
ma kojemu prisustvuju prijatelji ili porodica.
Mladi svakodnevno imaju priliku iskusiti 
kako je to propustiti neku kulturnu mani-
festaciju, odlazak u kino ili najobičniju 
akademsku zabavu. Ne propušta se samo 
događaj već i šale, avanture i potencijalni 
veliki planovi. Svi smo se sigurno, barem 
jednom, osjećali izostavljeno i neupućeno u 
cjelokupnu situaciju koja je svima npr. smi-
ješna. FOMO je mentalna ovisnost koja uis-
tinu postoji i ponekad uzrokuje zavist, tugu 
ili ljutnju.

Pigmalion-efekat, koji se drugačije naziva 
efekat autosugestije, pokazuje da se pre-
drasude i očekivanja neke osobe u velikom 
broju slučajeva na kraju zaista i ostvare. Ovu 
teoriju je testirao psiholog Robert Rozen-
tal. Sprovodio je IQ testove u školama zatim 
nastavnicima saopštavao lažne rezultate. 

ZANIMLJIVOSTI

 Déjà vu 



U 21. stoljeću nije dovoljno imati odličan us-
pjeh u obrazovnom procesu da bi se osoba 
učinila atraktivnom na međunarodnom 
nivou, nivou studija ili zaposlenja. Nerije-
tko se može vidjeti i čuti da su mladi lju-
di koji su skoro diplomirali ili magistrira-
li nezaposleni, a da su pritom aplicirali i 
dostavljali svoje biografije (Curriculum Vi-
tae) na nekoliko objavljenih konkursa. Sve 
manje i manje mladih zna da pravilno ko-
risti online resurse kojima raspolažu (npr. 
pravilno korištenje mail-a). Ova rubrika 
ima za cilj educirati mlade ljude o procesi-
ma apliciranja na različite edukacije, sem-
inare, programe razmjena, ali i pokazati 
na koji to način studenti na međunarod-
nom nivou rade na vlastitom unapređenju.

Nakon savjeta kako se pravilno i efikasno ko-
ristiti napisanom biografijom, ovog mjese-
ca imate priliku čitati nešto više o pravilnoj 
strukturi CV-a. U nastavku možete pročitati 
neke savjete kako pravilno strukturirati vaš 
CV, ali i pronaći odgovore na česta pitanja.  

LIcNE 
INFORMACIJE

Početna rubrika CV-a svakako je rubrika s 
ličnim informacijama koje treba sadržavati:
• ime i prezime – upotreba dijakritika i di-
jakritičkih znakova je obavezna
• adresa stanovanja 
• broj telefona – poželjno je da prilikom   
pisanja broja telefona koristite međunarod-
ni kod,  koji je u BiH +387
• e-mail adresa – za ove potrebe kreirajte 
profesionalnu e-mail adresu (ime.prezime), 
o čemu smo u ranijim izdanjima već pisali
• LinkedIn profil – u 21. stoljeću poslodavci 
vrlo često provjeravaju potencijalne uposle-
nike na ovoj vrlo poznatoj poslovnoj mreži. 

LinkedIn je “online verzija CV-a”, stoga je 
jako važno da vodite računa o tome da se i 
na LinkedIn-u i u CV-u nalaze isti podaci.
Ovo su obavezni podaci koji se trebaju na-
laziti u CV-u, dok su datum rođenja, bračni 
status i nacionalnost ipak stvar ličnog izbo-
ra. Međutim, često nisu poželjna opcija za 
navesti, jer daju prostora diskriminaciji tako 
da je bolje izbjeći ih. Ono što se, ipak, nikako 
ne bi trebalo nalaziti jesu dodatni podaci o 
vama bliskim osobama (npr. s kim ste u bra-
ku, ko su vam roditelji, itd.).
Važno je naglasiti da se pod pojmom „na-
cionalnost“ podrazumijeva tzv. “pasoš koji 
posjedujete”, a ne etnička pripadnost. 
Kada je u pitanju fotografija – da li istu ko-
ristiti u CV-u ili ne – to je potrebno istražiti, 
naročito ukoliko aplicirate za posao na razli-
čitim lokacijama u Evropi. U nekim zemlja-
ma slika je neophodna, dok u drugima to 
nije praksa. Ipak, ukoliko želite ostaviti do-
jam i ukoliko želite da se nakon razgovora 
za posao poslodavac automatski sjeti da ste 
baš vi bili s druge strane, fotografija može 
pomoći. Istražite norme i pratite osjećaj te s 
fotografijom nećete pogriješiti! 

Zelim 
napisati 

dobar CV!
 (2.dio)

BUDIMO 
KONKURENTNI(JI)!



EDUKACIJA
Edukacija je naredna rubrika koju pišete 
nakon ličnih informacija te se ona, kao i sve 
naredne rubrike, piše obrnutim hronološkim 
redoslijedom – ono što je najnovije ide prvo, 
dakle diploma koja je trenutno na najvišem 
nivou (fakultet pa tek onda srednja škola).
Ono što je obavezno da navedete jeste:
• naziv univerziteta
• naziv fakulteta/smjera
• očekivano/stečeno zvanje – ukoliko tek 
  trebate steći zvanje, naznačite kada
• trajanje studija
Ukoliko ste za vrijeme studiranja ostvarili iz-
vanredan prosjek, možete i to naglasiti, ali 
ukoliko je prosječan ili ispod prosjeka, mno-
go je bolje da ga izostavite i fokusirate se 
na stvari u kojima ste za vrijeme školovanja 
briljirali.
Ono što je jako poželjno da navedete, 
naročito prilikom traženja prvog zaposlenja, 
jesu relevantni predmeti koje ste imali prili-
ku slušati na fakultetu, relevantne projekte, 
kao i istraživačke radove.
Naprimjer, ukoliko se prijavljujete na 
stažiranje u neku revizorsku kuću, poželjno 
je da dodate sve predmete koje ste slušali i 
radove koje ste radili, a koji su barem djeli-
mično povezani sa stažiranjem/poslom na 
koji aplicirate, jer se na taj način možete 
izdvojiti u odnosu na ostale aplikante koji 
su studirali isti program, ali nisu naveli te 
kvalitete.
Jako je važno da za svaki posao prilagodite 
CV te da pišete samo relevantne stvari. Uko-
liko ste učestvovali u studentskim organi-
zacijama i ukoliko smatrate da je to za po-
tencijalni posao relevantno, navedite iste. 
U ovoj rubrici obavezno naznačite ukoliko 
ste učestvovali na nekim programima raz-
mjene učenika u srednjoj školi ili tokom 
studija. Osnovnu školu je najbolje izostaviti 
s obzirom na to da je praksa pisati poslje-
dnja dva stepena obrazovanja.

STIPENDIRANJE
Iako mnogi izbjegavaju navoditi da su bili 
stipendisti tokom školovanja, ovaj dodatak 
nakon rubrike “edukacija” je veoma po-
željan, naročito u Evropi, jer pokazuje da 
je neka organizacija/fondacija u vama pre-
poznala potencijal vrijedan podrške.
Ukoliko vas fakultet, također, podržava sa 
subvencijom iznosa školarine i to navedite 
ovdje zato što pokazuje da je vaš potencijal 
bio vrijedan ulaganja u vas.

RADNO ISKUSTVO
Ukoliko nemate radno iskustvo, obavezno 
navedite stažiranja, prakse, jednokratne i 
sezonske poslove na kojima ste imali priliku 
raditi. Poslodavci će cijeniti činjenicu da ste 
marljiva osoba koja se trudi da napreduje.
Kada navedete radno iskustvo, važno je da 
naznačite u kratkim crtama šta su bila vaša 
zaduženja, jer na taj način budući poslo-
davac može imati u vidu na čemu ste vi tač-
no radili, u čemu imate iskustva i kako to 
može doprinijeti kompaniji.

VANNASTAVNE 
AKTIVNOSTI I 

VOLONTIRANJA
Ova rubrika dosta ovisi o tome kakva ste 
iskustva imali, kao i u kakvim aktivnosti-
ma ste učestvovali. U nekim situacijama, 
kao naprimjer članstvo u nekom klubu na 
fakultetu, možete te stavke navesti unutar 
rubrike “edukacija”. Volontiranja također 
mogu biti spojena s radnim iskustvom uko-
liko ste volontirali na ozbiljnijim pozicijama, 
ali bez novčane naknade.

BUDIMO 
KONKURENTNI(JI)!



Ipak, ukoliko je angažman obiman, zaslužu-
je cjelovitu rubriku gdje biste vi, baš kao i 
u slučaju s radnim iskustvom, u obrnutom 
hronološkom redoslijedu naveli sve vaše 
vannastavne aktivnosti i volontiranja s na-
vedenim zaduženjima u kratkim crtama.
Važno je naglasiti da se ova rubrika ne treba 
pomiješati s hobijima i zanimanjima, zato 
što su vannastavne aktivnosti i volontiranja 
ipak odgovorne obaveze koje su svojevrsna 
neplaćena praksa i radno iskustvo.

CERTIFIKATI I 
POSTIGNUcA

Ova rubrika se također piše u obrnutom 
hronološkom redoslijedu te je važno da na-
pomenete samo one koji su relevantni za 
posao ili stažiranje na koje se prijavljujete. 
Ovdje također uključite treninge i obuke na 
kojima ste učestvovali.

DODATNE 
VJEsTINE

Ovdje možete navesti sve vještine koje 
posjedujete, a da to niste mogli napisa-
ti u sklopu neke od prethodnih rubrika. 
Ipak, vodite računa da sve vještine koje ste 
napisali budu cjeloviti dio CV-a.
Naprimjer, ukoliko ste se odlučili napisati 
da ste komunikativni, onda se ta vaša ko-
munikativnost treba vidjeti kroz neki posao/
volontiranje/vannastavnu aktivnost koju ste 
obavljali.
Važno je napomenuti da, ukoliko navodite 
poznavanje stranih jezika, ne predstavljate 
poznavanje jezika na neki vizuelni način 
(npr. zvjezdice), nego konkretnim nivoom 
vašeg znanja (npr. A2, B1, C1, itd).

BUDIMO 
KONKURENTNI(JI)!

Nadamo se 
da su vam 
ovi savjeti 
pomogli pri 
kreiranju 
vaše biogra-
fije te smo 
sigurni da 
će vaša bi-
ografija uz 
ovih neko-
liko savjeta 
učiniti da se 
predstavite 
u najboljem 
svjetlu.

Priredila: Una Karabeg

POETSKI
KUTAK

Kažu da iza naših zastora padaju kiše
I djeca koja možda i nisu djeca više

Po starim ulicama rijetko hode.
Da li drumovi još uvijek istim mjestima vode?

Odavno ne gledam niz mahalu našu
I sjećanja me na neke sasvim druge strane vuku

Kidaju mi rukave, ali ruke im ne dam
Njima ću danas da zagrlim i svoju avliju.

Dosta sam maštala o Sarajevu.

Čeznuvši za ljepotom kroz prozor pogledah
I zamolih Njega da mi da bar još jedan uzdah

Da mogu posmatrati kišu
I razmišljati po ko zna koji put

Da li i njene kapi, baš k ‘o ljudi, dišu?

Gdje li to žure te čudne kapi?
Ko li ih na dnu prozora čeka?
Da li su dvore stvorile svoje

Ili slušaju uzdahe moje?
I opet s vrha klize niz  staklo.

Kad bih bar mogla znati razlog
Zbog kojeg me brinu te sitne kapi

Jer mislih da srce vapi
Samo za kišom iznad Sarajeva.

Ja bih rado pružila dlan
Da u njemu pronađu stan,

Ali one bježe...
Tražeći more

A ne znaju da s prvom zrakom sunca
Odlaze gore – prvotnom domu svome.

Nedžma Latić

Kuda odlaze kapi kise

Postovana
Fondacijo Hastor,
moje ime je Marija Mrđa i rođena  sam 28. 02. 1994. go-
dine u Derventi. Završila sam Edukacijsko-rehabilita-
cijski fakultet Univerziteta u Tuzli, Odsjek za poremeća-
je u ponašanju. Po zanimanju sam bachelor socijalne 
pedagogije i zaposlena sam u JU „Centar za socijalni 
rad“ u Derventi.

To što sam stipendista punih deset godina znači da 
ste me pratili na mom putu obrazovanja i postajanja
„svog čovjeka“. Sjećam se učitelja Rame kao čovjeka 
koji je došao u naš grad i u osnovnu školu koju sam 
tada pohađala. Od toliko djece, izabrana sam baš ja, 
kao odlična učenica i neko ko je ispunjavao sve uslove, 
da postanem vašom stipendisticom. Tada nisam bila 
svjesna ničega osim toga da su moj trud i zalaganje 
nagrađeni stipendijom. Nakon osnovne škole, upisala 
sam i gimnaziju te nastavila biti član Fondacije. Već 
tada sam bila svjesnija misije Fondacije i upoznala 
sam neke svoje sugrađane s kojima sam se nastavila 
družiti narednih godina na volonterskim sastancima. 
Kroz srednju školu sam se trudila ispuniti svoja i vaša 
očekivanja te je moj trud, kao i obično, bio nagrađen. 
Moram priznati da sam tek nakon upisa željenog fa-
kulteta shvatila kolika ste mi podrška i koliko mi znači 
vaša pomoć. Naravno, svaki student ima određene 
troškove, a stipendija koju sam dobijala mnogo mi je 
olakšala svakodnevni život i studiranje. Pored materi-
jalne podrške, shvatila sam kolika ste mi, sve ovo vri-
jeme, i moralna podrška. U trenucima kada sam mis-
lila da nešto ne mogu, rekla bih sebi da, pored moje 
porodice, postoje ljudi koji vjeruju u mene i pritom 
nagrađuju moj trud, moju želju i volju da postanem 
akademski građanin. Dolasci u Sarajevo, iskreno, 
ponekad nisu bili jednostavni, ali svaki put bih se vra-
tila zadovoljna jer sam sa svakim novim dolaskom up-
oznavala nove ljude, nove životne priče, nova iskustva, 
a vi ste se trudili da te subote i rano ustajanje učinite 
korisnim i edukativnim kroz brojne zanimljive teme. 
Bilo je tu šale, smijeha, ponekad potresnih, a u isto vri-
jeme i toliko motivirajućih priča, koje jednostavno nisu 
mogle da ne ostave jak utisak na mene i da me ne tje-
raju dalje. Zahvaljujući vama, zavoljela sam Sarajevo 
u koje se uvijek rado vraćam. Zahvaljujući vašoj i po-
dršci moje porodice, danas sam samostalna, zaposle-
na i spremna na nove izazove u životu.

Ono što me podstaknulo da 
vam se javim nakon pune tri go-
dine od završetka školovanja je 
prolazak pored Fondacije i navi-
ranje sjećanja na studiranje, naj-
ljepši period mog života. 

Toliko susretljivosti, savjeta, 
ponekad opomena i svega ono-
ga što je korisno, dobijala sam 
od tako divnih ljudi i volontera. 
Ispunjavala sam svoje obaveze 
kao volonter s drugim učenicima 
u Derventi i prenosila svoje zna-
nje. To su sjećanja kojima se uvi-
jek rado vratim. Ipak, nadam se 
da se niko neće uvrijediti, najviše 
pamtim učitelja Ramu kao čovje-

ka očigledno predodređenog za ono što je radio. Prvo 
čovjek pa tek onda sve ostalo. Svi smo mi za nešto stvo-
reni, a on je s velikom ljubavlju radio ono što je najbolje 
znao. Zahvaljujući njemu sam član vaše porodice koja 
je u to vrijeme, kad sam joj se pridružila, bila mnogo 
manja negoli danas.

Ono što pratim putem društvenih mreža jeste da vaše 
zalaganje i dalje traje, vidim da ohrabrujete i pružate 
podršku još većem broju mladih ljudi. Poput djeteta, 
rastete, stasavate i sazrijevate s još većim ciljem, mo-
tivacijom i nadom da nas podstaknete da budemo 
„svoji ljudi“.

Ponekad je teško, ponekad mislimo da se ništa ne is-
plati. To najviše dolazi do izražaja u situacijama kada, 
nakon završenog školovanja, udarite u zid pa mislite 
gdje, kako i kuda. Hiljadu pitanja se mota po glavi, a 
ponajviše – da li se isplatilo? Ja vam kažem da jeste. 
Isplatilo se truditi, učiti, imati neprospavane noći. Is-
platilo se suočavati sa svakodnevnim problemima, 
ali to je život. Ponekad nešto moramo naučiti na teži 
način. Mladi ljudi odlaze u potrazi za boljim životom, i 
sama sam se ponekad pitala hoću li morati otići iako 
nisam imala želju, ali čovjek je spreman na sve. Ipak, 
ostala sam. Sebe sam gradila i nadograđivala, probi-
jala se kroz sve situacije koje nam život donosi. Naša 
zemlja je mala, ali puna kvalitetnih ljudi koji se bore 
za opstanak i koji svoje znanje žele da ostave ovdje i 
da ga prenesu na buduće naraštaje. Za sve to je po-
trebna dodatna motivacija i vjetar u leđa, a vi ste up-
ravo to. Gurate mlade ljude dalje, ne dozvoljavate im 
da odustanu jer znanje je ono što ostaje, ono što traje, 
ono na čemu se uvijek može i ima šta raditi. Znanje je
jedino što vam niko ne može oduzeti. To je vaša misija, 
vaša borba i moram priznati da ste odlični u toj bor-
bi. Izlazite kao pobjednici. Vjerujem da ponekad ima 
situacija koje svakoga mogu da pomalo izbace iz ko-
losijeka, ali važno je vratiti se još jači i spremniji na 
suočavanje s novim izazovima.

Ne bih više da dužim, iako bih 
mogla. Možda je i ovo previše, 
ali imala sam potrebu da vam 
se javim. Imala sam potrebu da 
vam se zahvalim što ste tu i što 
smo zajedno uspjeli. Voljela bih 
da mladi ljudi, koji su ujedno i vaši 
stipendisti, na vrijeme shvate vaš 
značaj. Voljela bih da bude još 
više ljudi koji ulažu u svoje znanje 
i postaju bolji – vjerujte mi, sve će 
to narod pozlatiti. Hvala vam što 
prepoznajete najveći potencijal 
naše zemlje i što ulažete upravo 
u to. Hvala vam na svemu i bez 
obzira na to šta život nosi, uvijek 
ću vas spominjati u najpozitivni-
jem mogućem kontekstu. 

S poštovanjem i srdačan pozdrav,

Marija Mrđa 

    FONDACIJA HASTOR      REDAKCIJA            GRAFIČKI DIZAJN         NASLOVNICA

Bulevar Meše Selimovića 16, 
Sarajevo
033 774 789 
033 774 823 
fondacija@hastor.ba

Maida Husnić
Almina Šabanović
Una Karabeg
Nejla Komar
Emra Kulo
Nedžma Latić
Alek Isaković
Fatima Gazić

Ana Miljević          
Kemil Bekteši
Belma Gutlić

Belma Gutlić, "Bubamara", 
akvarel na papiru


